მოკლე ანოტაცია 90/270/EEC დირექტივის - მონიტორიან დანადგარებთან მუშაობისთვის უსაფრთხოებისა და ჯანმრთელობის მინიმალური მოთხოვნების შესახებ ქართულ კანონმდებლობაში ჰარმონიზაციასთან მიმართებაში
ევროკავშირთან ასოცირებისა და ეტაპობრივი ეკონომიკური ინტეგრაციის მიზნით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, შრომის პირობების ინსპექტირების დეპარტამენტი განაგრძობს აქტიურ მუშაობას ევროკავშირთან დაახლოების სამოქმედო გეგმის შესრულების მიმართულებით. კერძოდ, ეტაპობრივად (დადგენილი გეგმა-გრაფიკის მიხედვით) მიმდინარეობს იმ დირექტივების შიდასახელმწიფოებრივ კანონმდებლობასთან ჰარმონიზაციის პროცესი, რომლებიც  შრომის უსაფრთხოების მიმართულებით არსებობს.
საქართველოს მიერ 2019 წლის პირველ სექტემბრამდე მისაღებ დირექტივათა შორის ერთ-ერთი არის 1990 წლის 29 მაისის 90/270/EEC დირექტივა მონიტორიან დანადგარებთან მუშაობისთვის უსაფრთხოებისა და ჯანმრთელობის მინიმალური მოთხოვნების შესახებ. აღნიშნული დირექტივა იცავს დასაქმებულებს სამუშაო ადგილზე ეკრანიანი მოწყობილობების მავნე ზემოქმედებისგან და ადგენს მონიტორიან დანადგარებთან მუშაობისთვის უსაფრთხოებისა და ჯანმრთელობის მინიმალურ სტანდარტებს. 
ჩატარებულმა კვლევებმა აჩვენა, რომ მონიტორიან დანადგარებთან ხანგრძლივმა, წესების დარღვევით მუშაობამ, შესაძლოა გამოიწვიოს უამრავი შეუქცევადი დაავადება (მათ შორის: ძვალ-სახსროვანი სისტემის დაავადებები, გულ-სისხლძარღვთა სისტემის დაავადებები, საჭმლის მომნელებელი სისტემის ფუნქციური ცვლილებები, იმუნიტეტის დაქვეითება და ქრონიკული დაავადებების გამწვავება, მხედველობის პრობლემები, უძილობა, თავის, სახსრების ტკივილი, ყაბზობა, ასევე ფსიქო-ემოციური ცვლილებები). სწორედ აღნიშნული კვლევების გათვალისწინებით ჯერ კიდევ 1990 წელს ევროკავშირის მიერ შემუშავებული იქნა დირექტივა მონიტორიან დანადგარებთან მუშაობის მინიმალური სტანდარტების დადგენის მიზნით, რათა დასაქმებულები დაეცვა სამუსაო ადგილებზე ჯანმრთელობის მდგომარეობის გართულებისგან. 
აღნიშნული დირექტივის ჰარმონიზება ქართულ კანონმდებლობაში მნიშვნელოვანია დასაქმებულთა დაცვის თვალსაზრისით, განსაკუთრებით კი პროფესიული დაავადებების თავიდან აცილების მიმართულებით. დირექტივით გათვალისწინებული მინიმალური მოთხოვნების დაცვა, რომელიც არ მოითხოვს დიდი ფინანსური დანახარჯების გაწევას დამსაქმებლისგან, შექმნის შესაძლებლობას, რომ გრძელვადიან პერიოდში დამსაქმებელს ჰყავდეს ჯანმრთელი, ნაკლებად გადაღლილი და ფსიქო-ემოციურად დაბალანსებული დასაქმებული, რომელსაც ნაკლებად ექნება პროფესიული დაავადებები, არ გაურთულდება ქრონიკული დაავადებები და დამსაქმებელს არ მოუწევს არც მკურნალობის ხაჯრების გაღება (პროფესიული დაავადებების შემთხვევაში) და არც ავადმყოფობის გამო გაცდენილის (ე.წ. ბიულეტინი) ზედმეტი ანაზღაურება. 
სწორედ ამ დირექტივის შესაბამისად საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიერ მომზადებული იქნა საქართველოს მთავრობის დადგენილების პროექტი „მონიტორიან მოწყობილობებთან მუშაობისას შრომის უსაფრთხოებისა მინიმალური მოთხოვნების შესახებ,“ რომელზე მუშაობაც ამ ეტაპზე მიმდინარეობს სოციალური პარტნიორობის სამმხრივი კომისიის ფარგლებში შექმნილი სამუშაო ჯგუფში. აღნიშნული პროექტის არის ევროდირექტივის მოთხოვნებისა და საქართველოს მოქმედი კანონმდებლობის ურთიერთშეჯერების საფუძველზე მიღებული დოკუმენტი, რომელიც განსაზღვრავს  მონიტორიან მოწყობილობებთან მუშაობისას  უსაფრთხოებისა და ჯანმრთელობის დაცვასთან დაკავშირებულ მინიმალურ მოთხოვნებს. იგი ვრცელდება ყველა მონიტორიან დანადგარზე გარდა სატრანსპორტო საშუალებებში არსებული ეკრანიანი მოწყობილობებისა, საზოგადოებრივი მოხმარებისთვის განკუთვნილი კომპიუტერული სისტემების, პორტატული სისტემების, პატარა ეკრანიან ხელსაწყოების (კალკულატორი, სალარო აპარატი, ა.შ.) და ტრადიციული საბეჭდი მანქანებისა. 
პროექტი ითვალისწინებს, დამსაქმებლის ვალდებულებებს მონიტორიან დანადგარებთან მომუშავე დასაქმებულებთან მიმართებაში და ადგენს მინიმალურ სტანდარტებს, რაც უნდა უზრუნველყოს დამსაქმებელმა, რომ თავიდან აიცილოს დასაქმებულზე მონიტორიან დანადგარებთან მუშაობის მავნე ზემოქმედება. მათ შორის განსაზღვრულია შემდეგი ვალდებულებები:
· დასაქმებულის სამუშაო ადგილების შესწავლა - შეფასება დამსაქმებლის მიერ;
· დასაქმებულთა ინფორმირება და და ტრენინგ-ინსტრუქტაჟების ჩატარება;
· დასაქმებულთა ჯანმრთელობის მდგომარეობის კონტროლი;
· დამსაქმებლის მიერ მონიტორიანი დანადგარებთან მომუშავე დასაქმებულებისთვის აღჭურვილობის (მონიტორი, კლავიატურა, სამუშაო მაგიდა, სამუშაო სავარძელი) და სამუშაო გარემოს (განათება, ანარეკლი, სიკაშკაშე, ხმაური, ტემპერატურა, ტენიანობა, ჰაერის მოძრაობის სიჩქარე გამოსხივება) მინიმალური სტანდარტების შესაბამისად უზრუნველყოფა.
[bookmark: _GoBack]ყოველივე ზემოაღნიშნულის გათვალისწინებით ვფიქრობთ, ამ მინიმალური სტანდარტების დანერგვა და ეროვნულ კანონმდებლობაში ინტეგრაცია ემსახურება როგორც დასაქმებულთა (იმუშავებენ უკეთეს სამუშაო გარემოში) ასევე დამსაქმებელთა (დაზოგილი ფინანსები, პროდუქტიული თანამშრომლები) ინტერესებს და მისი მიღება დადებითად აისახება როგორც შრომის ბაზარზე, ასევე გრძელვადნიან პერიოდში კარგი ეფექტის მატარებელი იქნება  ქვეყნის ეკონომიკურ განვითარებაზე. 
